
EFNI: SKÝRSLA VEGNA OPNUNAR LEIKSKÓLA Á SUMRIN 

Hlutverk foreldraráða skv. 14. gr. Laga um Leikskóla nr. 90/2008 er að veita umsögn um skólanámskrá og aðrar 
áætlanir sem varða starfsemi leikskóla.  Einnig hefur foreldraráð umsagnarrétt um allar meiriháttar breytingar á 
skólastarfi.  Stjórn foreldraráðs hefur því hvorki höfnunarrétt, né samþykktarrétt, einungis umsagnarrétt.  Lykil 
markmið foreldraráða ætti fyrst og fremst að vera að tryggja hagsmuni barna í leikskólum. 

Aðilar í stjórn foreldraráðs hafa ekki verið sammála ákvörðun um innleiðingu frá upphafi og telja að ekki hafi á þeim 
tíma sem ákvörðun var tekin gefist tækifæri til að veita umsögn.  Slík umsögn er lagabundin og er alfarið óháð 
skoðanakönnun eins og gert var.  En umsögn er ekki ætlað að stoppa innleiðingu á breytingum, heldur fyrst og 
fremst að koma á framfæri áhyggjum, tækifærum eða áhættum sem ætlast er til að brugðist sé við eða haft til 
hliðsjónar.  Með starfshópnum sem settur var saman, þá gafst tækifæri til að taka þátt í samstarfi með helstu 
hagsmunaaðilum til að móta það sem kemur fram í útgefinni skýrslu, sem snertir einmitt á þessum þáttum. 

Foreldraráð hafa nýlega horft upp á innleiðingu á breytingu þar sem umsagnir voru gerðar af foreldraráðum, en 
innleitt var allt annað en það sem var kynnt með þeim formerkjum að foreldraráð höfðu samþykkt breytinguna og 
því eru það áhyggjur stjórnarinnar að sambærilegt gerist aftur. 

Á fyrsta fundi starfshópsins spurði umboðsaðili stjórn foreldraráða hvert hlutverk hvers og eins væri á fundinum og 
hvort lokaskýrsla ætti að vera leiðandi eða leiðbeinandi fyrir innleiðingu.  Það var skilningur á svörun að skýrsla væri 
fyrst og fremst leiðandi og að hlutverk allra á fundunum væri samstarf við gerð skýrslu, enda væri endanleg 
ákvörðun tekin á öðru stigi. 

Skýrslan endurspeglar ágætlega þá vinnu sem fór fram í hópnum, en hún er fyrst og fremst grófur rammi eða stefna 
og alls ekki áætlun sem gefur skýra mynd af því hvernig á að framkvæma innleiðingu.  Það eru kostir og gallar við 
þær leiðir sem lagðar eru til og það er kominn sæmilegur listi yfir hluti sem huga þarf að, en það er ekki hlutverk 
stjórn foreldraráða að vera með eða á móti einhverri tiltekinni nálgun, né er vinnan það ítarleg að nokkur geti talist 
nægilega hæfur til að meta heildarumfangið. 

Stjórn foreldraráðs hefur því engar athugasemdir á skýrsluna eins og hún er í dag, en leggur áherslu á það að fá að 
rýna endanlega áætlun um innleiðingu áður en hún fer af stað.  Bæði til að sjá ítarlegri áætlun og tryggja að ekki 
verði farið í aðra stefnu en það sem hefur verið unnið að eða litið framhjá þeim atriðum sem koma fram. 

Það er nú þegar ábyrgðarlisti sem hallar töluvert á leikskólastjóra að leysa, en það er töluvert af atriðum sem eru 
enn óljós.  Sem dæmi má nefna atriði sem eru á blaðsíðu 3, t.d. börn með sérþarfir, sameining deilda, o.s.frv.  Einnig 
skiptir máli hvaða takmarkanir munu gilda eins og lína 2 á ábyrgðarlista (lágmarksfjöldi), ásamt því hvaða 
takmarkanir er áætlað að verði.  Verður foreldri að taka tillit til sérkennara fyrir barn með sérþarfir eða öfugt.  Þar 
sem hluti af markmiðum var að tryggja frí starfsmann líka, hvaða réttindi munu hafa forgang?  Hvað gerist ef 
mönnun fæst ekki fyrir lykilhlutverk (verkefnastjóra), fellur þá frí möguleiki niður í þeim skóla eða verður einhver 
skerðing gagnvart hluta af börnum?  Hvað er lágmarkshæfni hjá slíkum einstaklingi eða öðrum sem ráðnir verða við 
vinnu?  Verður lágmark sett fyrir menntaða starfsmenn eða starfsmenn með einhverja lágmarksreynslu yfir tiltekinn 
tíma?  Hvað gerist ef foreldrar geta ekki tilkynnt eða tilkynna ekki frí fyrir tiltekinn tíma.  Þetta eru atriði sem munu 
koma upp og við viljum sjá að óháð hvaða aðferð verður valin að það hafi verið hugsað eitthvað um „what if“ tilfellin 
umfram „leikskólastjórinn sér um þetta“. 

